
Folkehelseprofilen 2025 for Hemsedal 

Årets tema er klimaendringar og folkehelse.  

 

Verdas helseorganisasjon (WHO) har definert klimaendringane som den største globale 

helsetrusselen dette år hundret. Sosiale helseskilnader, demografiske endringar og 

klimaendringar vil ha mykje å seie for arbeidet med folkehelse framover.  

Kommunen har ei viktig rolle i klimaarbeidet, både for reduksjon av utslepp og tilpassing til 

eit klima i endring. Utfordringane i Noreg vil hovudsakleg vere knytt til høgare temperatur, 

meir kraftig nedbør, meir overvatn, fleire og større regnflaumar og auka fare for jord-, flaum- 

og sørpeskred. Ekstreme og akutte vêrhendingar kan føre til skade og sjukdom både fysisk og 

psykisk, i tillegg til skade på infrastruktur, eigedom og bygg.  

Folkehelsa blir påverka av klimaendringane  

Klimaendringane kan bidra til høgare førekomst og større utbreiing av allereie eksisterande 

sjukdommar og helsetruslar. Til dømes kan luftvegs- og allergiplager, og dessutan hjarte-, kar- 

og lungesjukdommar auke for einskilde grupper. Høgare temperaturar og meir nedbør kan 

også føre til at smitteberarar og sjukdommar vi har få eller ingen tilfelle av i dag, blir 

vanlegare. Forureina drikkevatn, redusera matproduksjon og mattryggleik kan vera 

konsekvensar. Ekstremvêr og naturkatastrofar kan påverke den psykiske helsa negativt og det 

er rapportera om auka førekomst av posttraumatiske stresslidingar, angst og depresjon. 

 

Figur 1: Klimaendringar påverkar folkehelsa (Knowit). Henta frå Helsedirektoratet. 

https://www.helsedirektoratet.no/forebygging-diagnose-og-behandling/forebygging-og-levevaner/folkehelsestatistikk-og-profiler/klimaendringer-og-folkehelse#referere


Kommunens rolle i klimaarbeidet 

Som styresmakt, innkjøpar, eigar, samfunnsutviklar og tenesteytar har kommunen 

verkemiddel og stort handlingsrom i det lokale klimaarbeidet. Klimaarbeidet må ta omsyn til 

lokale tilhøve og geografi, og vareta naturmangfald og friluftsområde. Omsynet til folkehelsa 

og at klimaarbeidet ikkje forsterkar sosiale skilnader er også sentralt. Kunnskap om ressursar 

og utfordringar og god kommunal planlegging er ein føresetnad for å vareta alle desse 

omsyna. 

Berekraftsmåla, nasjonale klima- og miljømål, klimalova og statlege planretningsliner for 

klima og energi kan vere nyttig grunnlag i arbeidet. Folkehelselova støttar også opp under 

klimaarbeidet ved at klima og natur er ein viktig faktor som påverkar folkehelsa. 

Klimasmarte val og folkehelse  

Det er mange synergiar mellom innsats for å fremje folkehelsa, kutte utslepp og tiltak for å 

hindre eller redusere skadar av klimaendringane, sjå figur 2.  

Ei friskare befolkning vil vere meir motstandsdyktig og betre rusta til å møte 

klimaendringane. Ei friskare befolkning vil også redusere behovet for helsehjelp, medisinar 

og medisinsk utstyr, som ofte har store utslepp av klimagassar.  

 

Figur 2: Innsats for å fremje folkehelsa, utsleppskutt eller klimatilpassingstiltak kan gje 

gevinst også på dei andre områda.  



Moglege tiltak 

• Tilretteleggje og motivere for auka aktivtransport som gang- og sykkelvegar. 

• Lokal stads utvikling med naturbaserte løysningar for å handtere klimaendringar som 

overvatn, flaum med meir, og fortetting som bidreg til kortare avstandar til tenester 

og tilbod, samt redusera transportbehovet. Naturområde kan vere gode arenaar for 

sosial kontakt og rekreasjon. 

• Kosthald er eit døme der kommunen har verkemiddel til å bidra på arenaar som 

barnehagar, skular, institusjonane til kommunen og som arbeidsgivar. Eit kosthald i 

tråd med kostråda vil også vere klima- og miljøvenleg. Innsats for å redusere matsvinn 

vil også bidra til reduksjon i utslepp av klimagassar. 

 

Årets indikatorar for folkehelsa i Hemsedal 

Indikatorane er valde med helsefremjande og førebyggande arbeid i fokus (nokon av 

indikatorane har ikkje nye tal). 

Hemsedal skil seg positivt ut på følgande område, samanlikna med landet som heilheit: 

• Høgare gjennomsnittleg levealder for både kvinner og menn 

• Lågare andel mottakarar av uførepensjon i alderen 45-66 år 

• Svært lite eksponering for luftforureining 

• Lågare andel barn og unge som bur trongt 

• Høgare gjennomsnittleg utdanningsnivå 

Hemsedal skil seg negativt ut på følgande område, samanlikna med landet som heilheit: 

• Høgare andel unge (15-29 år) som står utanfor arbeid og utdanning 

• Høgare andel av personar over 45 år som bur aleine  

• Høgare andel som leiger bustad 

• Høgare andel innbyggarar som har gjeld større enn 3 gonger eigen inntekt 

• Lågare andel med hygienisk kvalitet på drikkevatnet og stabil levering av drikkevatn 

Les heile Folkehelseprofilen her.  

https://folkehelseprofileksport.helsedirektoratet.no/Folkehelseprofiler/Kommune/2025/Nynorsk/3326_2025_Nynorsk.pdf

